
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 1998 ԹՎԱԿԱՆԻ ՕԳՈՍՏՈՍԻ 25-Ի N 525 ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը
ՀՀ կառավարության 25.08.1998թ. «Ծախսերը հիմնավորող փաստաթղթերի նկատմամբ ներկայացվող պահանջները սահմանելու և այդ փաստաթղթերի կազմման կարգը հաստատելու մասին» N 525 որոշմամբ հաստատված «Նյութական ու ոչ նյութական ակտիվների, ծառայությունների (աշխատանքների) ձեռքբերման ծախսերը հիմնավորող փաստաթղթերի նկատմամբ ներկայացվող պահանջների սահմանման և այդ փաստաթղթերի կազմման» կարգի 6-րդ կետով սահմանված է, որ`

· ծախսերը հաշվարկային փաստաթղթերով հարկման նպատակով հիմնավորված չեն համարվում (և հարկային պարտավորությունը հարկային օրենսդրությամբ սահմանված ընդհանուր կարգով հաշվարկելու համար հիմք չեն հանդիսանում), եթե էականորեն խախտվել են ծախսերը հիմնավորող փաստաթղթերի նկատմամբ ներկայացվող պահանջները, և`

· որևէ պահանջի (պահանջների) չկատարումն ինքնին չի նշանակում, որ ծախսերը հիմնավորող փաստաթղթերը հարկման նպատակով չեն ընդունվում, քանի դեռ նշված այլ վավերապայմաններ, ըստ էության, հիմնավորում են կատարված ծախսերը:

Հայաստանի Հանրապետության տարածքից դուրս ծառայությունների (աշխատանքների) գծով հարկ վճարողների կողմից կատարված ծախսերը վերահսկելի չեն և հաճախ դժվար է որոշել այդ ծախսերի կատարված լինելու հանգամանքը, ինչպես նաև դրանց կատարման անհրաժեշտությունը` բավարար տեղեկատվության և դրա ձեռքբերման հնարավորության բացակայության հետևանքով:

Հաշվի առնելով վերը նշված հանգամանքը, անհրաժեշտ է հստակեցնել, թե ինչ նվազագույն պայմաններ պետք է արտացոլվեն փաստաթղթերում, որպեսզի Հայաստանի Հանրապետության տարածքից դուրս կատարված ծախսերը էական առումով համարվեն հիմնավորված:

Հայաստանի Հանրապետության կառավարության որոշման նախագծի ընդունման անհրաժեշտությունը պայմանավորված է հարկային օրենսդրությամբ («Շահութահարկի մասին» Հայաստանի Հանրապետության օրենքի 10-րդ հոդվածի 3-րդ կետ և «Եկամտային հարկի մասին» Հայաստանի Հանրապետության օրենքի 17-րդ հոդվածի 4-րդ կետ) նախատեսված` Հայաստանի Հանրապետության տարածքից դուրս ստացված ծառայությունների (աշխատանքների) գծով ծախսերը հիմնավորող փաստաթղթերի նկատմամբ պահանջների հստակեցմամբ:

2. Առաջարկվող կարգավորման բնույթը

Նախագծի կարգավորման նպատակը հստակեցնել Հայաստանի Հանրապետության տարածքից դուրս ստացված ծառայությունների (աշխատանքների) գծով ծախսերը հիմնավորող փաստաթղթերի նկատմամբ ներկայացվող պահանջներ` դրանք դարձնելով ավելի իրատեսական:

Այդ նպատակով նախագծով առաջարկվում է վերը նշված դեպքերում ծախսերը հիմնավորող փաստաթղթերում որպես էական վավերապայման ներառել`

· ծառայություններ մատուցողի (աշխատանքներ կատարողի) տվյալները,

· ծառայությունների (աշխատանքների) տեսակը,

· մատուցված ծառայությունների (կատարված աշխատանքների) ժամանակահատվածը:
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է Հայաստանի Հանրապետության կառավարությանն առընթեր պետական եկամուտների կոմիտեի կողմից:

4. Ակնկալվող արդյունքը

Նախագծերի ընդունմանբ ակնկալվում է ապահովել «Շահութահարկի մասին» Հայաստանի Հանրապետության օրենքի 10-րդ հոդվածի 3-րդ կետի և «Եկամտային հարկի մասին» Հայաստանի Հանրապետության օրենքի 17-րդ հոդվածի 4-րդ կետի պահանջները:







